Nafarroako Parlamentuko Mahaiak, 2010eko otsailaren 22an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Figueras Castellano andreak aurkezturiko mozioa, zeinaren bidez Nafarroako Gobernua premiatzen baita abian jar ditzan beharrezkoak diren mekanismoak, buru-osasunari buruzko esperientzia pilotu bat egiteko Tuterako osasun barrutian.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osasun Batzordean eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2010eko otsailaren 22an

Lehendakaria: Elena Torres Miranda

MOZIOAREN TESTUA

Izquierda Unida de Navarra-Nafarroako Ezker Batua foru parlamentarien elkarteko parlamentari Ana Figueras Castellanok, Legebiltzarreko Erregelamenduan ezarritakoaren babesean, ondoko mozioa aurkeztu du, Nafarroako Parlamentuko Osasun Batzordean eztabaidatu eta bozkatzeko:

Zioen azalpena

2009ko apirilean, Nafarroako Parlamentuko Ezker Batuak ekimen bat aurkeztu zuen Parlamentuan, buruko osasunarekin zerikusia duten arloetan prozesuka lan egiteari buruzkoa. Gure ustez, hori da arlo horretan lan egiteko modu egokiena.

Gizarte zerbitzuek duela urte batzuk diseinatu zuten buru-nahaste larria duten pertsonei laguntzeko programa. Programa horrek aldaketak izan ditu, baina, edonola ere, agerikoa da beharrezkoa dela prozesuka lan egitea eskatzen diren zerbitzuak funtzionamenduan diren tokietan.

Erriberan, gaur egun bada ospitaleratze zerbitzua krisi akutuen kasuetarako, baita buru-osasuneko eguneko zentroa, CRPSa eta ANASAC-ek ematen duen zerbitzua ere.

Egokia iruditzen zaigu Tuterako osasun barrutian esperientzia bat abian jartzea, Nafarroako buru-osasunari buruzko estrategiaren garapenarekin koordinatuta eta osasun eta gizarte arloetako baliabideak erabilita, halako moduz non bi departamentu horiek erabat koordinatuta jardunen baitute.

Erriberan egin beharreko esperientzia hori garatzeko, buru-osasunaren arloan lan egiten duten profesional guztien parte-hartzearekin prestatutako plan bat beharko da, haiek ezarritako epean lortu beharreko helburu batzuk jasoko dituena.

Erabaki proposamena:

Nafarroako Parlamentuak Nafarroako Gobernua premiatzen du abian jar ditzan beharrezkoak diren mekanismoak buru-osasunari buruzko esperientzia pilotu bat egiteko Tuterako osasun barrutian, Erribera osoari zerbitzua emateko. Aipatu esperientzia garatzeko, Tuterako osasun barrutiko arduradunek buru-osasuneko arduradunekin koordinatuta jardungo dute.

